                      Да 75-годдзя Вялікай Перамогі

Васіль Ткачоў

Л Я Л Ь К І
Драма ў дзвюх дзеях

Дзейныя асобы:

В е р а, салдатка.

Н а д з е я, салдатка.

Л ю б о ў, салдатка.

Б а б а  А л ё н а, павітуха.

П у з ы р о в а, сакратар сельсавета.

М і р о н, паліцай.

А л я к с а н д р, муж Любы.

У л а, літоўка.

С а л д а т,  ён жа – Ц і м о х.

К а м е н д а н т.

Месца дзеі  ​– стары клуб-царква, у зямлянцы, двор.
Час дзеі –  першы год Вялікай Айчыннай вайны і праз тры гады пасля Перамогі.

Д з е я  п е р ш а я

Карціна першая

Старая царква, дзе пры апошняй уладзе ўсё перароблена пад клуб.  На сцэне і ў зале вісяць і ляжаць лялькі самых розных казачных герояў. Шмат лялек… 

 З’яўляецца Баба Алёна. У нейкі момант са сцяцы падаюць тры лялькі.

Б а б а  А л ё н а.   Нядобра гэта… Дрэнны знак… (Падымае лялькі і кладзе на стол). Пачакайце, дзяўчынкі. Пачакайце… Тут вам спакайней  будзе. Бедныя, бедныя лялячкі! Ад таткі вашага, ад Захара Цітавіча прывітанне. Сам вас на свет божы пусціў… Сам зрабіў такіх прыгожанькіх. Усё марыў у гэтым клубе лялечны тэатр стварыць… Дзяцей каб цешыць, а дзеткамі толькі вы і засталіся. Не паспеў, бедалага. Ваюе недзе…  А лялькі –​ вось яны… А  хіба ж гадаў-думаў калі Захар Цітавіч, што ягоныя лялькі спатрэбяцца для другога тэатра –  сапраўднага? Бедныя дзяўчынкі! Не ведаю, дзе і як яны тут спаць будуць?.. Адно добра, што пад Богам у царкве… Кім і чым ты толькі не была з  часоў гэтых рэвалюцыйных, царква, а вось цяпер і прытулачкам для немаўлятак паслужыш.  Пагарэлі нашыя хатачкі, ты толькі і ўцалела.. Сыра ў зямлянках …немаўляткам-лялячкам нельга… сыра там… холадна… А тут добра будзе… самы раз… (Заносіць тры люлькі, ставіць іх наводдалі, але роўненька, адну каля аднае). Бязногі Трафім зрабіў люлькі… Дзякуй яму, добраму чалавеку…  Цяпер ваш час, салдаткі! З Богам!... (Перахрысцілася. Знікае).
Карціна другая
Цемра. Цішыня.

Крык першы дзіцяці, якое толькі што нарадзілася.

Мелодыя жыцця.

Крык другі дзіцяці, якое толькі што нарадзілася.

Новая мелодыя жыцця.

Крык трэці  дзіцяці, якое толькі што нарадзілася.

Крыкі народжаных дзетак зліваюцца з грукатам бою: выбухі, страляніна, галасы.
Выходзяць маці толькі што народжаных дзетак – Вера, Надзея і Любоў – з немаўляткамі на руках. За імі з’яўляецца Баба Алёна. 
В е р а (пранікнёна).  Міша! Саколік! У нас нарадзіўся сынок-галубок!… Чуеш, Міша-а?..

Бабка Алёна аздабляе сябе знаменнем.

Н а д з е я. І ў нас, Міця,  сын…

Бабка Алёна аздабляе сябе знаменнем.

Л ю б о ў (праз паўзу). Дачушка… Дачушка ў нас, Шура. Ведаю, ты сына хацеў… Што Бог даў… Не ўсё ад мяне залежыла! Вось… 

Бабка Алёна аздабляе сябе знаменнем.

Ага! Забылася сказаць… Амаль дзевяць фунтаў… хоць і дзяўчынка… крэпенькая… Баба Алёна бязменам зважыла… Прыгожанькая такая – ты б пабачыў!  Як лялька.

В е р а. І мой столькі – амаль дзевяць…

Л ю б о ў. На цябе падобная. Вочкі блакітненькія-блакітненькія!… Твае.
Н а д з е я.  Дык і мой амаль дзевяць фунтаў… Калі верыць бязмену Бабкі Алёны.

В е р а. У Бабкі Алёны, відаць, на бязмене ўсяго адна метка… 

Н а д з е я. Хто ведае, што  лепш сёння – сын або дачка?

В е р а. Сын таксама на вайну пойдзе… як і бацька… Мусіць, дачка лепей, а?

Л ю б о ў. Яшчэ невядома, каму лепей, каму горай будзе – нам тут ці ім, хлопцам, – там…

В е р а. Я свайго Мішам назаву…

Н а д з е я. А я – Міцем… Дзмітрыем…

Л ю б о ў. Гэта ж трэба так пашанцаваць! Гэта ж трэба!..  Быць маёй дачушцы тады Шурай, Аляксандрай…

Баба Алёна знікае.

Маладыя маці  асцярожненька кладуць дзетак у  люлькі – кожная ў сваю. Закалыхваюць. 
Пайдзі, коця, на вулку, 

 А дзіця – у люльку. 

 На ката вуркота, 

 А на дзіця дрымота. 

 На ката безгалоўе, 

 А на дзіця здароўе. 

 На ката ўсё ліха, 

 А ты, дзіця, спі ціха. 

 Ты, коця, не вурчы, 

 А ты, дзіця, спі-маўчы.

Калыханка непрыкметна перарастае у харал… Вера, Надзея і Любоў забіраюць дзетак з люлек.
Карціна трэцяя
 Вера, Надзея і Любоў  кормяць дзетак. Уваходзіць Пузырова, сакратар сельсавета.

П у з ы р о в а. Ну што, мамкі?  Радуйцеся! Людзьмі сталі лялькі вашыя!.. Атрымлівайце пасведчанні аб нараджэнні з запісам у кнігу і роспісам у ёй жа. У горад хадзіла за імі. Туды сем кіламетраў, назад –  як і ёсць усе чатырнаццаць…  Семчанка Міхаіл Міхайлавіч, год нарадэнння 1942… чысло… месяц… Хто тут дзе? (Падняла над галавой пасведчанне). Ага! Бачу!

В е р а. Маё. (Атрымала з рук Пузыровай пасведчанне, распісалася).

П у з ы р о в а. Калі ласка! Як гэта вы так пастараліся-падгадалі – амаль у адзін дзень нарадзілі? Шульга Дзімітрый Дзмітрыевіч…

Н а д з е я. Маё. (Атрымала з рук Пузыровай пасведчанне, распісалася).

П у з ы р о в а. Атрымлівай, калі тваё. Малайцы, паспелі абзавесціся лялькамі… у апошні вагон, як кажуць, ускочылі… Хоць і самі яшчэ – я б сказала – лялькі… Ды і не хацела я вас запісваць – у вас жа ў кожнай да замужства году не хапала… Але ўлічыла… увайшла ў сітуацыю… Вайна, думаю, усё даруе… Усё спіша… Не памылілася, калі ўзяла грэх на сваю душу… Ды і хлопцам лягчэй там будзе, калі  ёсць нехта  за тваёй спіною… Ёсць за каго ваяваць… Ну, добра... Засталася ў нас нявеста –  Ганчарова Аляксандра Аляксандраўна…

Л ю б о ў. Маё! Маё! (Атрымала з рук Пузыровай пасведчанне, распісалася).

П у з ы р о в а. Віншую! Беражыце дзетак.  На сябе часу не будзе…Другі ў вас цяпер ёсць занятак. І каб больш не было такога, што я нядаўна бачыла!.. Расселіся, глядзі ты на іх, на дварэ у Ганчаровых… якраз пасярод і з пяску хаткі лепяць… Жываты на каленях, а яны ў пясочку гуляюцца… Уся троіца!.. 

В е р а. Мы гэта таму, што як быццам гэта не мы!

Н а д з е я. Мы… так думалі, што з деткамі гуляць будзем.

Л ю б о ў. Як быццам… Булачкі ім духмяныя пяклі…

В е р а, Н а д з е я.  Так!

П у з ы р о в а. Эх, матулькі вы саплівыя! Яны пяклі булачкі! Помніце цяпер, хто вы! (Пайшла, вярнулася). А хлопцы хоць пішуць?

В е р а. Міша піша…

Н а д з е я. Міця піша…

Л ю б  о ў. Шура піша…

П у з ы р о в а. Пішуць – значыць, жывыя. Гэта добра. (Выходзіць).

Спярша заплакаў Міша, потым – Дзмітрый, услед – Аляксандра. 

Карціна чацвёртая
На сцэне парожнія люлькі. З’яўляецца паліцай Мірон.

М і р о н (заглянуў у кожную люльку). Пуста-пуста-пуста… Бабы-дзеўкі, а-у! Хуценька сюды! 

Прыходзіць Вера. 

Сюды, я сказаў! Да мяне! Дзе ходзіце?

В е р а.  Табе дзела?

М і р о н. Паўтары!.. А-ну паўтары, што сказала?!
В е р а. А тое і сказала, што хаджу, дзе хачу. Не забароніш.

М і р о н. Не, галуба, ты не так сказала. Ты сказала: а табе дзела?

В е р а. Хай будзе і так…

М і р о н.  Так не будзе!.. Запомні і добра запомні: з сённяшняга дня толькі на “вы”! Распусціліся на волі! Заві сваю банду…Я тут чакаю… Стой! (Спыніў Веру).Гм… Хаця пачакаю… паспею… А ты, гляджу, нічогая стала… Як радзіла… А была ж непрыкметная, як камар…Толькі над вухам звінела і тое не  над маім… Я і не заўважаў цябе нават… Як і не было цябе…. Міма праходзіў…

В е р а. Вось яшчэ!..

М і р о н. А цяпер, баюся, не прайду міма. За сябе, аднак, не адказваю… (Прытуліў Веру да сябе, але калі тая ніяк не зрэагавала на гэта, разгубіўся). Дык гэта…  Дзе астатнія?

В е р а. Вы… Вы руку прыбярыце…

М і р о н. Ты… Ты можаш  як хочаш, так і зваць-велічаць мяне. Табе дазволена.

В е р а. Дык вось, ты больш мяне не лапай. Зразумеў, тыкала нямчуровае?

М і р о н. Не...  Сёння нямчуровае, а назаўтра пры пасадзе сур”ёзнай… Нямчура гэтая да нас надоўга… Ну, дык?.. 

В е р а.  І не дык і не тык – замужняя я!

М і р о н. Гляньце! Недатыка!.. Ці ты першая, ці ты  апошняя – замужняя яна! Добра, Вера, добра… Дай мне на ногі стаць, другі тыдзень усяго, як у паліцыю пайшоў… Яшчэ да карабіна не прывык… Спярша да яго, карабіна, прывыкну, а тады і цябе не абміну…

В е р а. Не атрымаецца, Мірон! 

 М і р о н. Пабачыш! Вазьму голымі рукамі! Ой, вазьму!  Нікуды не дзенешся, дарагуша!.. Можа… ета… мы мірным шляхам вырашыць нашыя праблемы?

В е р а.  Нашыя?.. І  якія ж  такія праблемы?

М і р о н. Кансперацыя…Будзем сустракацца, каб ніхто не бачыў… Шыта-крыта… І табе мужык пад бок, і мне няблага… А?  Ведаю ж, хочаш мужыка…. Хочаш! Прырода свайго патрабуе.  Калі ужо паспрабавала, то і далей хацецца будзе… Хіба ж я не ведаю… Я ж свой… Раслі ж разам… З аднаго поля… А, Верка?

В е р а. Ёсць у мяне ўжо адна пад бокам… лялька.

М і р о н. Мы  акуратна!...

В е р а. Мірон, здаецца мне – некрануты ты бабамі?. Не было ў  цябе нікога…

М і р о н. Ты ведаеш?

В е р а.  Ведаю…Раслі ж разам… З аднаго поля – сам сказаў…

М і р о н. Не паспеў яшчэ…

В е р а. Тады выцерпіш! (Уцякае).

М і р о н. Вырасла… Жанчынка… (Зноў заглядвае ў парожнія люлькі). Бабы! Раскудрыт  вашу! Сюды ўсе! Да мне!

Прыходзяць адна за адной Вера, Надзея і Любоў. З дзецьмі на руках.

Н а д з е я. Ты, Мірон, так гучна не крычы: у нас жа дзеці, яны спяць… пасмакталі цыцку, і спяць… А ты можаш разбудзіць…

Л ю б о ў. А мой прачнуўся...Карміць трэба… (Збіраецца карміць).

М і р о н. Схавай прыкорм, потым!.. Капаць траншэі было загадана  ды трамбаваць! Дзе вашы лапаты?

Усе трое (выставілі перад сабой дзетак). Вось!

М і р о н. Не разжаліце…  Думаць трэба было, каб у такі час дзяцей заводзіць… Вы чым думалі?

В е р а. Любка, ты чым думала?

Л ю б о ў. Тым, чым і ты.

Н а д з е я. А чым гэта думала я? Не ўспомню.

М і р о н. Жартуеце?.. Смешна вам?.. Ну давайце і я звамі пасмяюся!.. А потым у горад  на жалезку ў таварняк і без прыпынкаў у Нямеччыну разам з лялькамі… Пасмяяліся?.. Зробім так: адна сядзіць з малымі, а двое – на траншэі. Ясна?

В е р а. А калі яны разам есці захочуць – што, ты сваю цыцку ім падсунеш?

Л ю б о ў. Наняўся на такую работу, дык ідзі шукай людзей.

Н а д з е я. Адстань  ты ад нас, Мірон!

В е р а.  Адчапіцеся, пан паліцай…

М і р о н. Камендант  сам прыедзе  заўтра правяраць работу, а што я яму пакажу?

Салдаткі смяюцца.

Л ю б о ў. А ў цябе што, няма чаго паказаць?

М і р о н. А ну перасталі!

Н а д з е я.  Дзеўкі! Забыліся, як гэты самы Мірон у нас семкі ўкраў у школе? І што тады мы з ім зрабілі? 
Л ю б о ў. Так казыталі яго, што ён ледзь не абпісаўся ад смеху! 
Н а д з я. І амаль палову з’еў, нячысцік! З шалупіннем!

М і р о н. Вы што? Да мяне нельга падыходзіць, калі я пры зброі!... Яна ж і стрэльнуць, пэўна, можа?...

В е р а. Нічога! Абяззброім!

Чуваць дзікі смех Мірона. Гэты смех зліваецца з плачам дзяцей, і мамы спяшаюцца да іх. 

М і р о н. Цацку знайшлі!.. Праз гадзіну вярнуся!..

В е р а. У штаны заглянь, калі вяртацца будзеш.

М і р о ш. Сур’ёзней трэба быць, шэльмы! Запомніце, што сказаў! Я вам пакажу!... Ну, пачакайце!..
Мірон выходзіць.

Карціна пятая
Убягае нечым усхваляваны Мірон.

М і р о н. Сталі, сталі смірна! І каб ні піску з іх боку! А то  сам гэтых вашых ляляк падушу!  Камендант ідзе!

Салдаткі пасмірнелі. Уваходзіць Камендат.

К а м е н д а н т. Гутэн абен фраў… Дзень харошы сёння…цудоўны… Ну а ў вас тут як? (Аглядае кожную). Гут-гут! 

М і р о н. Так, яны “гут-гут”. Як я і казаў.

К а м е н д а н т ( звярнуў увагу на лялькі). О! Лялькі?!

М і р о н. Так точна! Яны самыя!

К а м е н д а н т (узяў ляльку ваўка). Воўк?

М і р о н. Воўк! Так точна!

К а м е н д а н т (паднёс ляльку ваўка да Мірона, параўнаў, зарагатаў). Падобны?

М і р о н. Так точна!,. Вельмі!..

В е р а. Гэта сучка, пан камендант…

М і р о н. Вера!

В е р а. Ды ваўчыца гэта, кажу, з казкі Захара Цітавіча… Ну, там дзе яна дзяцей сваіх выратавала ад паляўнічых… ад злых людзей…

М і р о н (не ведае, што сказаць). Казка…ета…

К а м е н д а н т (разглядвае наступную ляльку). Хітры ліс?

М і р о н. Ліса, пан камендант.

К а м е н д а н т. Заяц?

М і р о н. Ён! Ён! Ага!

К а м е н д а н т. А гэта што за звер? 

М і р о н (шукае вачыма і жэстамі падтрымкі ў салдатак). Я не… хутчэй вы!.. .
К а м е н д а н т. Яны таксама не ведаюць? (Паказаў на салдатак). 
В е р а. Гэта вавёрка, толькі ў яе няма адной лапкі. Ёй абламалі… лапы.. пу… адарвалі ёй лапу.

К а м е н д а н т. Паляўнічыя злыя?.. Адной лапкі няма, значыць? Гут-гут! Інваліда не трэба, астатнія лялькі прынясеш мне. 
М і р о н. Так. Так точна, пан камендант.

К а м е н д а н т. Я бачу і тут лялькі нічога сабе ёсць… (Прыглядаецца да салдатак. Спыніўся перад Верай). Гэтая лялька мне падыходзіць. Правільна, Мірон? Я чакаю!.. З лялькамі!.. 

Выходзіць.

М і р о н. Ну,  што пасталі?! Збірайце лялькі! І Ты, Верка, таксама...Гэта… потым са мной пойдзеш… Усё чула?
Надзея пачынае збіраць лялькі. Але бачыць, што яе ніхто не падтрымлівае, вяртаецца да астатніх.

М і р о н.  Вас што – куляй падганяць? То за гэтым не стане! Хутчэй! Ну!

В е р а. Не ведаю, што ён з гэтымі лялькамі будзе рабіць, але я… (Хапае ў люльцы дзіця, ўцякае).
Н а д з е я. Ой, Божа! А нам што?

Л ю б о ў. А Верка як?
М і р о н. Што вам рабіць – не ведаю…  Добра, лялькі я сам збяру. (Збірае). Сабраць не цяжка. (Затрымаў позірк на Надзеі).
Н а д з е я.  Я нікуды не пайду, Мірон! 

Л ю б о ў. І цябе мы не выпусцім адсюль з лялькамі!

М і р о н. Вы што, адурнелі? Гэта ж  камендант, а ні абы хто сабе… Ды ён жа мяне… Я ж толькі другі тыдзень… Прыстрэляць, як сабаку і не міргнуць нават!..

Л ю б о ў. Сам жа ссучыўся – ніхто не застаўляў!
Н а д з е я. Даганяй Верку. Камендант у яе пальцам тыкаў.

М і р о н. Бабы! Падумайце, дзяўчаты…

Н а д з е я. А ты пра Міцю майго падумаў? Як мне яму ў вочы …

М і р о н. Яшчэ невядома, што з Міцем будзе – вайна ж… Забіць могуць…

Н а д з е я ( набліжаецца да Мірона). Што, што ты сказаў, гад?! Міцю – забіць?! Майго Міцю?! 

М і р о н (спыняе Надзею).  Твайго, Надзея, твайго….Вось вы пра лялькі ўсе тут… У вас лялькі… самі – лялькі… У клубе лялькі… Усюды лялькі… Дык і я таксама лялька… Калі падумаць… Лялька я таксама. Вы шкадуеце лялек, не хочаце аддаваць  немцу… А навошта ж мяне аддаяце яму, а?  Навошта? (Склаў лялькі ў мех і знік).

Карціна шостая
Камендант нервова ходзіць. Паглядае на гадзіннік. З’яўляецца Мірон. 

К а м е н д а н т. Давай!.. 

М і р о н.  Што, пан камендант?..

 К а м е н д а н т. Прыдумай што-небудзь у апраўданне. “Я прымусіў вас чакаць, таму што…” Працягвай!

М і р о н. Пакуль там разабраўся… Ага… Ета… Ага, ета… З усімі…

К а м е н д а н т.  Ета…  Слова якое “ ета”… А тут што? (Глядзіць на  мех).

М і р о н. Гэта ж лялькі… Вам прынёс… Вы ж прасілі, я і прынёс…

К а м е н д а н т. А дзе жывая?

М і р о н. Драпу дала…

К а м е н д а н т. Што?

М і р о н. Уцякла… Я за ёй – туды, ета… Прабачце, сюды: няма… як скрозь зямлю правалілася… ета.

К а м е н д а н т. Эх, Мірон, Мірон!  Не хочаш ты добра жыць… Ці проста жыць не хочаш… Не разумею?.. Малады – наперадзе цудоўныя перспектывы… Наперадзе, Мірон, бо назад табе ходу няма, паліцай і здраднік. Чаму? Не хочаш, не хочаш жыць…
М і р о н. Чаму ж – хачу.

К а м е н д а н т. Не веру... Каб па-сапраўднаму хацеў, тая красуня была б у мяне ўжо даўно…

М і р о н. Стараўся… Хацеў… Аднак ета, прабачце… Але я абавязкова яе… Пастараюся я…

К а м е н д а н т. “Ета”. Пастарайся… Калі сёння не будзе жывой лялькі,  я цябе проста…

М і р о н. Я зразумеў…я!

К а м е н д а н т. Гэта ж надта проста робіцца: націснуў на курок – і… (Паказаў на неба)… там!

М і р о н. Там!..

К а м е н д а нт (паказаў уніз). Не!.. Там!.. Таму што Мірон?..

М і р о н. Паліцай-здраднік я, пан камендант…

 К а м е н д а н т.  Цудоўна!..  Веру,  паліцай… Гэта твая лялька і ты не хочаш? Можа таму ​– так?..

М і р о н. Не-не, я жыць хачу… Жыць, пан камендант! Я ўсё зраблю, дайце мне ета, прабачце, шанц!

К а м е н д а н т. Шанц?

М і р о н. Ага! Шанц…

К а м е н д а н т. Добра. (Непрыкметна для Мірона дастаў патроннік з пісталета, кінуў пісталет Мірону). Трымай. Трымай, трымай шанц!

М і р о н. Што?.. Навошта?..

К а м е н д а н т. Паднось пісталет да скроні, націскай на курок… 

М і р о н. Там жа кулі!..

 К а м е н д а н т. Кулі ў пісталеце?.. Цікава… (Забірае пісталет, націскае курок. Выстралу няма. Устаўляе абойму на месца.Прыставіў пісталет да ілба Мірона). Чаму ў мяне не стрэліў? Ну!.. Таму што ты… 

М і р о н. Паліцай-здраднік.
К а м е н д а н т. Харнюнге!.. Муле!.. (Хлопчык, які пісае). 

М і р о н. Так, пане камендант, гэты я і есць… Спужаўся… 

К а м е н д а н т. Няма ў цябе шанцаў, Мірон… Чакаю. На гэтым месцы. Роўна праз гадзіну. Ну, а калі не – прыгажуню прывядуць да мяне іншыя… Усё зразумеў?

М і р о н.  Я зразумеў!.. Я ўсё зразумеў!.. Волакам за валасы прыцягну, пане камендант!..

К а м е н д а н т. Як, дарэчы, яе завуць?

М і р о н. Верка! Вера.
К а м е н д а н т.  Вера…  Вера з намі… Вялікае слова і  прыгожае імя. Будзе ўпарціцца, адбяры дзіця. Зразумеў, муле?

М і р о н. Муле зразумеў!..Ага! Так точна!

К а м е н д а н т.  Сама прыбяжыць.

М і р о н. І як я сам не здагадаўся…

К а м е н д а н т. Штаны памяняй … 

М і р о н. Ёсць памяняць штаны!.. 

К а м е н д а н т.  Час пайшоў! Ідзі!..
Карціна сёмая
У клубе. Надзея і Любоў адны.

Н а д з я. Куды гэта Верка пабегла?

Л ю б о ў. Пабегае, пабегае  ды вернецца. Куды сёння можна збегчы? Усюды немцы і паліцаі… паліцаі і немцы… Як у лесе бярозы і сосны… сосны і бярозы… Гады!

Н а д з е я. Ад гэтых гадаў нідзе  не схаваешся… Час настаў,  што і на сваёй зямельцы цесна…

Л ю б о ў. Бач, Верка каменданту глянулася… А яна хіба прыгажэйшая за цябе… Або за мяне хоць бы?..

Н а д з е я. Ты пра што?

Л ю б о ў. Хаця іншы раз лепш жабай быць… Вось папалася дык папалася Верка!
Н а д з е я. А Мірон, халера: Надзя, давай ты замест яе! А во бачыў, Мірон! ( Паказала у бок дзвярэй дулю).

Уваходзіць Салдат. Левая рука схавана пад гімнасцёрку.

Л ю б о ў (Надзеі). Мірон!..
С а л д а т. Я не Мірон…

Н а д з е я. Даруйце…

С а л д а т. Нічога… Бывае.

Л ю б о ў. Гэта паліцай у нас Мірон. І тое, што вам дасталася, якраз яму. Вы праходзьце.

С а л д а т. Дзякуй.  Я правільна трапіў, скажыце? Мне вёска  Броды патрэбна?

Н а д з е я. Сюды прыйшлі…

С а л д а т. Адно акенца толькі ў вас  свеціцца. На агеньчык і прыйшоў…

Л ю б о ў. А больш няма вокнаў у нашых Бродах…

С а л д а т. Во як! Тады не падкажаце, як знайсці мне Любоў Ганчарову, калі жывая яшчэ?

Н а д з е я. А навошта яна вам?

С а л д а т. Я ад мужа яе… ад Сашкі Ганчарова…

Л ю б о ў. Сашка!… Я гэта!...

С а л д а т. А гэтых Міронау ці немчуры не чакаеце ў госці?

 Н а д з е я. Не… Сёння ўжо не… З”ехалі ў свой лагер. 

С а л д а т. Камісаваны я… Дадому ішоў, хоць і ведаў, што пад немцамі… Няма… Ісці няма куды… Нікога няма. Мне Сашка вельмі многа расказваў  пра цябе. І пра сваю дачушку Шурачку.  (Развязаў рукзак, дастаў ляльку, падаў Любе). Дачушцы… Ад Сашкі.
Л ю б о ў. Дзякуй, салдацік. (Прытуліла ляльку да грудзей).  Як ён там?

С а л д а т. Ваюе. Жывы-здаровы. А я ўсё, адваяваўся… Куды іду і сам не ведаю…  Прытупаў у сваю Сінязорку, а там немцы стаяць…
Л ю б о ў. Яны цяпер усюды...

 С а л д а т. Тупік... Сцяна. Упёрся вось гэтым ілбом у сцяну!..
Л ю б о ў  (ляльцы). Сашка, любы! Каб ты ведаў, як мы чакаем цябе!...

С а л д а т. Тут яшчэ ён гасцінец перадаў…. (Ставіць на стол слоікі тушонкі, некалькі пачак галетаў, паклаў два драбкі цукру).  Я сказаў Сашку, як бы там не было, да сваіх прабірацца буду… Дамоў…Сашка адразу пачаў усё гэта збіраць… хваляваўся вельмі… нават… нават… На ляльку глядзеў і слязу пусціў… 

Л ю б о ў. Ён жаласлівы… так… Ён харошы, Сашка…
 С а л д а т. Бывае, што і мужчыны плачуць… Ну ўсё, дзеўкі, пайшоў я…

Л ю б о ў. Вы заходзьце… Тут жа блізка… 
С а л д а т. Абавязкова зайду… Можна… на Сашкаву цёзку можна паглядзець?

Л ю б о ў. Чаму ж не? Можна.

Любоў і Салдат падыходзяць да люлькі.

С а л д а т. Нос яго… На цябе падобны..

Л ю б о ў. І вочы таксама… Спіць, то не ўбачыш… Яго, яго вочы. Сашкавы.
С а л д а т. Прыгожая будзе камусьці нявеста. Калі вырасце…
Салдат выходзіць. Любоў плача, да яе прыгарнулася і Надзея.

Карціна  восьмая
У зямлянцы. Тут Пузырова і Баба Алёна. Перад імі на століку чыгунок з бульбай. Прыходзіць  Вера.

В е р а. Я да вас! Там больш нельга быць!..  Нельга там!...

П у з ы р о в а. Ты ж на сябе не падобная!
В е р а. Трасе ўсю, як ліхаманка… Баюся я…

Б а б а  А л ё н а. Хто за табой так гнаўся? 

В е р а. Не гнаўся, дык будзе гнацца…

П у з ы р о в а. Што здарылася?

В е р а. Камендант загадаў, каб Мірон прывёў мяне да яго ўвечар.  Адну…
Б а б а  А л ё н а. Гэта ажно ў лагер іхны?

П у з ы р о  в а. Ну а куды ж? Камендатура там у іх. 

Б а б а  А л ё н а. Дык а як жа ты з дзіцем пойдзеш у такую далечу? І што ён ад цябе хоча?
В е р а. Не пайду я!..

П у з ы р о в а. Бабу ён хоча. Пацешыцца, баба Алёна, хоча.
Б а б а  А л ё н а. А я недакемлю.

П у з ы р о в а. Куды ўжо табе! Не плач, Вера. Супакойся.

В е р а. Я не пайду. Няхай застрэляць лепш, а не пайду! 

Б а б а  А л ё н а. А-а-а… вось ён, гад,  што задумаў! Кабель прыблудны!.. Уцеху падавай – сваіх мала… 

П у з ы р о в а. Што  ж прыдумаць,а?  Што ж тут…
В е р а. І тут, у вас, знойдуць.  Я спярша пабегла куды вочы глядзяць… ў лесе доўга была… А тады зразумела, дурніца, што да людзей трэба…А людзі – гэта вы толькі… Прыйшла вось…

П у з ы р о в а. Малайчына.

Б а б а  А л ё н а. Божа, выратуй і зберажы, Госпадзі, дзіця гэтае!...

П у з ы р о в а . У лес, да партызан –  не выйсце: зіма на носе, хутка на белае ўсё пакрыецца…  Ды і партызаны ў лесе яшчэ і самі не абжыліся… Месцы мяняюць часта… А сваіх беглых,  як мух на гаў… Надоечы немец наўздагад мінамі закідаў усю Высокую Гару  – а раптам па партызанах лупане? Ці якая нечысць паліцайская здасць на аблаву… Без разбору ўсіх… 

В е р а. А замест мяне, адчуваю, Надзьку ці Любу запатрабуе камендант… 

П у з ы р о в а. Усё можа быць, любая.

 Б а б а  А л ё н а. А Мірону таму трэба вушы надраць! Я ж яго, нехрысця, на свет Божы і цягнула за тыя вушы… Я...

П у з ы р о в а. Ды ты багата каго, бабка, цягнула… А вырадак адзін трапіўся… Здараецца…
Б а б а  А л ё н а. Хоць і сволач ён, а дзіцё ж па розуму!  Наабяцалі яму розных гор залатых, і купіўся. Хваліўся мне: я, цётка, у вас тут скора старшыней немецкага калгаса буду пры новай уладзе. Хопіць, кароў няхай іншыя пасвяць. 

Заплакала дзіця. Вера гушкае яго, супакойвае.

П у з ы р о в а. Сама ты хоць ела  што?

В е р а. Не хочацца мне…

Вера гушкае малога Дзіця супакоілася.

П у з ы р о в а. Прыводзь усіх сюды, Верка. Малога пакінь. У нас пабудзе, нічога з ім не здарыцца. 

В е р к а. Ага.

Б а б а  А л ё н а (спыняе Верку). Сядзі ўжо. Я сама прывяду іх. А то яшчэ, чаго добрага, зноў на вочы Мірону патрапіш. А калі  я стрэну яго – ух надзяру вушы, халера такая!..

П у з ы р о в а. А ноччу я вас перапраўлю да свайго брата за рэчку. Перачакаеце  пакуль там.

Б а б а  А л ё н а. Пайшла я… (Выходзіць).

Зноў нагадала пра сябе дзіця.

П у з ы р о в а ( узяла ў Веры дзіця, гушкае і спявае калыханку):

Хадзіў певень па капусце, 

 Насіў сон у белай хусце, 

 Усім дзеткам прадаваў, 

 А Мішутку дарма даў.

(Веры). Засынае…

Карціна дзевятая

У зямлянку ўвальваецца Мірон, за ім – Баба Алёна.

Б а б а  А л ё н а. Анціхрыст! Ці думала я калі, што буду пад ружжом хадзіць?

П у з ы р о в а. Мірон, ты?

М і р о н. А хто ж!

П у з ы р о в а. Чаму маўчыш?

Б а б а  А л ё н а. Язык з’еў.  Праглынуў... Іду, а ён насустрач: вядзі да сябе, і ўсё. Навошта, чаму – маўчыць.

П у з ы р о в а. Быццам не п’яны, а вочы мутныя і злыя…
М і р о н. Верка тут?

В е р а. Ну, тут.

М і р о н. Збірайся, пайшлі.

П у з ы р о в а. Нікуды яна не пойдзе!..

М і р о н. Загад! У мяне загад! Разумееце?! Не выканаю – мне капец, сам застрэліць! А з ёй што стане, калі раз падсцеліцца?

Б а б а  А л ё н а. Божа міласцівы! Выратуй і абарані рабу сваю Верку! Ты чуеш мяне ці не? Да цябе звяртаюся, Божа!..

М і р о н. Пачуе ён цябе потым! Збірайся, Верка! Адно з дзвух: ці я цябе з малым  прыстрэлю, ці камендает – мяне. Ужо спрабаваў.  Ну-у!..

В е р а. Баба Алёна? Цётка Маруся?..

М і р о н. Маўчаць! Краіны саветаў больш няма, няма!  Я цяпер  ваша ўлада! 

Заплакала дзіця.
В е р а. Нікуды я не пайду, “улада”!.. 

Мірон кідаецца да Веры, хоча забраць дзіця.

М і р о н. Панясу  замест цябе! Ён так загадаў! Або  яна, або дзіця! 

В е р к а. Не адда-а-ам!!!..
Пузырова хапае сякеру, Баба Алёна чапялу. Ідуць на Мірана.

М і р о н (палохаючы карабінам). Не месцы!.. Сядзець!.. Усім сядзець!.. (Уцякае).
Карціна дзесятая
У клубе. Надзея і Любоў спяць побач з люлькамі. Крадзецца Мірон, бярэ  дзіця ў люльцы і  выходзіць.

Н а д з е я ( прыўзнялася). Ці гэта сон быў ці што? Быццам Мірон прыходзіў…

Л ю б о ў. Спі! Мірон гэты ўжо ў нашых пячонках сядзіць.

Н а д з е я. Ды не, не падобна, каб сон… (Падыйшла да люлькі, і ўсё зразумела, кінулася наўздагон за Міронам). Паскуда! Даганю-ю-ю!... Заб’ю!.. (Выбягае).
Л ю б о ў (ускочыла, узяла сваё немаўля). А золатца маё! А радасць мая! А золатца!...

Дзіця плача.

(Спявае калыханку):

Люлі-люлі-люлі, 

 Пайшоў кот па дулі, 

 Памарозіў лапкі, 

 Скочыў на палаткі, 

 А з палатак ды на печ, 

 Ды на бабку паміж плеч. 

 Тады коцік спужаўся 

 Ды на печку схаваўся. 

 Бабка коціка знайшла 

 Ды за вушкі патрасла. 

 Пайшоў коцік плачучы, 

 За ім бабка скачучы. 

 Ціха, коцік, не ўцякай, 

 Ціха, коцік, пачакай, 

 Ціха, коцік, не тужы, 

 Яшчэ з гадок паслужы. 

 Куплю табе боты 

 Слуцкае работы, 

 Боты дарагія – 

 За тры залатыя. 

 Ой ты коце, коце, 

 Не сядзі на плоце, 

 Хадзі лепей к нам, к нам, 

 Нешта табе дам, дам, 

 Каб па ночы не хадзіў, 

 Маёй дзеткі не будзіў…

Любоў паклала дзіця ў люльку. Вярнулася Надзея.

Л ю б о ў. Ну што? 

Н а д з е я. На кані быў… Як дагоніш?

Л ю б о ў. Што цяпер?

Н а д з е я. Навошта яму мой Міцька спатрэбіўся?.. Навошта? Ну, хай гэтыя лялькі каменданту адвалок… з клуба…  Ён што – і майго Міцьку ў  Германію адправіць хоча? 

Л ю б о ў. Дапамога патрэбна, Надзька!

Н а д з е я. Міцька далёка, ён бы абараніў… Татка мой таксама на фронце. Мама… (заплакала) разам з хатай… Адна… Я… Як таполя каля нашай  школы… на папялішчы…

Л ю б о ў. А  я табе што – чужая?

Н а д з е я.. Прабач. 

Уваходзіць Баба Алёна.
Б а б а  А л ё н а. Як вы тут?

Н а д з е я (кінулася да старой, павісла на шыі). Бяда ў нас, бяда, баба Алёна!

Б а б а  А л ё н а. Усюды ў нас бяда…
Л ю б о ў. Мірон Надзькіна дзіця забраў.

Б а б а  А л ё н а. Вось гніда дык гніда! Гэта Верка свайго Мішку не аддала, дык ён за твайго ўхапіўся. 

Н а д з е я. Навошта, навошта яму маё?

Б а б а  А л ё н а. Тваё ці якое – яму няважна. Абы дзіця. Ды камендант яму, Мірону, загадаў: або Верку, або дзіця?

Н а д з е я (амаль крычыць). А чаму маё забраў? Я ж не Верка!..
Б а б а  А л ё н а. А я за вамі прыйшла… Маруся Пузырова захацела вас ад немцаў падалей схаваць… Але, відаць, нічога не атрымаецца… да Марусі з Верай трэба!..  Будзем разам вырашаць – як быць? Суччын ты сын, Мірон!.. (Выходзіць).

Карціна адзінаццатая
У клубе. Заходзіць Мірон.

М і р о н.  Не чакалі?.. Затое я  бабку - разведчыцу дачакаўся!

Н а д з е я (кінулася да Мірона ў ногі). Міленькі! Мірон! Вярні майго Міцьку!  Вярні маю лялечку! Богам прашу!..
М і р о н. Ляльку тваю вярнуць… ета… можа толькі Верка. Каменданту я сказаў, што тваё дзіця –  гэта яе дзіця. Ён чакае Верку. Так што ўсё залежыць ад яе. Прыйдзе Верка да каменданта – я прынясу табе твайго абасцанца. Так што, бабы, кумекайце, як ды што!.. Я паехаў – важнейшыя справы ёсць. (Выходзіць).
Н а д з я. Усё з-за Веркі! Усё з-за яе!

Л ю б о ў. Надзя!..
Н а д з е я. Што Надзя!.. Не твайго ж!...

Л ю б о ў. Каменданту глянулася Верка, ты ці я заўтра глянемся яшчэ якому немцу – іх тут процьма!..

Н а д з е я. Верка цяпер не пойдзе… Не яе ж дзіця ў немчуры?

Л ю б о ў. А ты б сама пайшла?.. Калі б Верчын Мішка там быў? Замест яе?.. За чужога?..
 Н а д з е я (пасля паўзы). Не ведаю …

Уваходзяць Верка, Пузырова і Бабка Алёна.

В е р а. Я пайду….

Вера моўчкі перадала дзіця Надзеі. Баба Алёна  раз-пораз аздабляе сябе знаменнем. Вера выходзіць. 

Дзеянне імгненна пераносіцца ў пакой Каменданта. 

 Вера і Камендант адны. Грамчэй і грамчэй пачынае гучаць лірычная нямецкая музыка. Камендант усміхаецца. Здымае пальчаткі, расшпіляе каўнер, здымае рэмень. Вера сцягнула хустку. Акуратка зняла і паставіла абутак у бок.

Павольна  знікае святло, нібыта  гасне свечка. 
Заслона.

Д з е я  д р у г а я

Прайшло тры гады пасля вайны.

Карціна дванаццатая
Сцэна ў клубе. З мехам ўваходзіць Баба Алёна.  Ставіць мех на падлогу – лялькі вывальваюцца з меха.

Б а б а А л ё н а.  Зараз я вас, зараз на свае месцы прыладкую. (Ставіць лялькі на свае месцы; прыпамінае, дзе кожная лялька была). Тут, здаецца, вісела? Тут, тут. А гэтая – не, яе вось сюды трэба… Разумны ўсё ж чалавек Захар Цітавіч. (Воўк упаў). Падаеш чаму?.. Не хочаш з усімі?.. Таму што сумлення няма – апілкі… тырса ў сярэдзіне… Нават немец не забраў цябе з сабой…(Воўк упаў).  Во, разумееш!.. Хоць мазгоў няма… І не было, мусіць, а былі так … курыныя…(Трымае ў руках ваўка). Мучаецца душа твая…Дзе вось толькі адзін Усявышні і знае…Як спецыяльна Захарка  вас тут пакінуў пад Богам, а Гасподзь збярог, як абярэгі былі... А разнёс бы па хатах – можа б і ўцалела вёска… Выратавалася б… Калі б ведаць ды знаць!.. Каб жа людзі толькі лялькі рабілі!..(Прыладкавала ўсе лялькі. Акрамя ваўка). Не хочаш да сваіх…(Павесіла ляльку-ваўка, яна адразу ўпала, павесіла другі раз – тое ж самае). Ды што ты скажаш?! (І трэці раз лялька ўпала). 
Асцярожна заходзіць Мірон. Адзенне на ім – рыззе. Збіты няголены твар. 

М і р о н. Давай я памагу… 

Б а б а А л ё н а (спалохалася). Ніяк сам чорт?! 

М і р о н. Я і ёсць чорт. 

Б а б а А л ё н а. Прэч! Прэч, нячыстая сіла! (Кінула у Мірона ляльку ваўка). 

Мірон падняў ляльку. Прыладкаваў на тое месца, на якое не ўдавалася старой. 

Б а б а  А л ё н а. Мірон… ніяк ты? 

М і р о н. Адна тут? 

Б а б а  А л ё н а. Адна…Госпадзі! А мы ж тут усе думалі, што ты з немцамі ўцёк. У немцаў, у Германіі, паліцаем служыш... 

М і р о н. Тут я ім быў трэба. Тут! 

Б а б а А л ё н а. І куды ж ты? І як ты?... Божухны, што з чалавекам стала!.. Ай-я-яй!.. 

М і р о н. Дала б у што пераадзецца ды накарміла. 

Б а б а А л ё н а. А можа мне спярша ўзяць ды вось гэтымі рукамі, якімі я цябе на свет Божы выцягнула, і задушыць!.. А потым ужо пакласці і пераапрануць? 

М і р о н. Давай… Я супраціўляцца не буду.  

Б а б а А л ё н а. Дзе ж цябе нячыстая сіла насіла? 

М і р о н. Каля самай граніцы Камендант мне адразу выспеткам пад зад…І ўсю абойму ў зямлю пад ногі пакуль уцякаў… Потым машынай гналі… Нагу адціснулі… Увесь гэты час кульгаў і хаваўся… Дамоў хацеў… Ноччу за чалавека кожнае дрэва прымаў… Ні з кім не размаўляў… Увесь час…Ета… Дзякуй, што выслухала… 

Б а б а А л ё н а. Нарабіў ты, ой нарабіў, Мірон… А Гасподзь цябе ў царкву прывёў… 

М і р о н. Дзе Вера?

Б а б а  А л ё н а. Навошта яна табе?

М і р о н. Дзе Вера?
Б а б а  А л ё н а. Не трэба табе да яе…
М і р о н. Я прыйшоў у яе прабачэння прасіць… І ўсё… Мне трэба…
Б а б а  А л ё н а.  А больш што, няма ў каго? Не наслядзіў хіба больш нідзе, акрамя Веры?
М і р о н. Наслядзіў і больш…Яна была першай… 

Б а б а А л ё н а. За сто жыццяў не вымаліш цяпер грахоў сваіх…

М і р о н. Не трэба мне тыя жыцці…  Сюды ногі прыйшлі самі…
Б а б а А л ё н а. Прыйшлі – прасі прабачэння…. Ты ў царкве, цябе пачуюць…
М і р о н. Хаця мне прабачэння  не будзе… Навошта ж прасіць? 

Б а б а  А л ё н а. Будзе не будзе – прасі. Ва ўсіх.
М і р о н. І ў Бога? 

Б а б а  А л ё н а. У Бога ў першую чаргу. 

М і р о н. Я ж і ў Бога ніколі не верыў… 

Б а б а А л ё н а. Усёроўна прасі. Я табе перапрануцца зараз прынясу …    (Выходзіць). 

М і р о н. Даруй…Гэта… Ета… (Не ведае, у які бок глядзець). У тым баку Германія… там яго не будзе… Пачуй мяне… Калі ласка… Я больш не буду… (Закрычаў). Баба Алёна! Баба Алёна! Што яму, Богу, гаварыць трэба? Што мне яму сказаць? Якія словы?!..
Мірон выбягае. Прыходзіць Баба Алёна з  чыстым адзеннем. 

Б а б к а А л ё н а.  Ты ўсё бачыш… Значыць, так  трэба…

Карціна трынаццатая
Двор перад вясковай хатай. На лаве сядзяць два мужчыны ў салдацкіх гімнасцёрках –  Аляксандр і  Цімох. Апошні – гэта той салдат, які прывёз ляльку ад  Аляксандра  ягонай дачушцы. 

Ц і м о х. Цяпер як ты?

А л я к с а н д р. Лепш скажы, як ты?

Ц і м о х. З маці… Удвух у школе… На ўсіх пасадах.  Думаю паступаць у наступным годзе…

А л я к с а н д р. Я не пра тое… На асабістым фронце як, салдат?
Ц і м о х. А гэта?.. (Паказаў руку). Спісаны з запас з асабістага фронту.
А л я к с а н д р. У запас?! У цябе ж толькі рукі няма… Астатняе ж усё працуе…Анекдот чуў? Прыходзіць эшалон з параненымі  байцамі… на станцыі бабы сустракаюць… разбіраюць… “Без нагі!” – “Давай мне!”– “Без дзвюх!” –“Сыйдзе!”– “Без рукі!”– “Бяру!”– “Без… (на вуха Цімоху”)– “Куды інваліда падсоўваеце?!”  (Паказвае ў бок рукі). Так што па гэткай бядзе яшчэ з бабай можна.

З’явілася Любоў. Яна цяжарная. 

А л я к с а н д р. Любка! 

Л ю б о ў.  З мяне смяяліся ці што?

А л я к с а н д р. Хучэй з сябе… Надзю пакліч, а?
Л ю б о ў (здагадалася, пра што размова). Лёгка!.. 

А л я к с а н д р.  Зразумела, значыць – малайчына.

Любоў выходзіць.

Ц і м о х. Можа, не трэба?

А л я к с а н д р. Трэба, трэба! Пагадзіўся ж учора!

Ц і м о х. Учора ж пад чаркай – на ўсё згодны быў.

А л я к са н д р. Давай і сёння налью…Баба добрая… гаспадарлівая… Усіх прыблудных, якія да ўдоў ліпнуць, адмятае… Ты яе ведаеш – калі ляльку маю прыносіў, Любаша з ёй была.

Ц і м о х. Неяк ты адразу, як абухам…

А л я к с а н д р. Міцьку яе забіла… У самым канцы ў Будапешце… Разам раслі… Іх жа у нас святая троіца: Вера, Надзея, Любоў. Як ужо позвы на фронт атрымалі, разам вяселлі справілі… на скорую руку… пад ліпамі сталы саставілі… што ў каго было прынеслі людзі… І раніцай ў раён пехам. Патупалі  тады ўсе ўтрох: я, Мішка, Міця… Вярнуліся без Дзмітрыя… Калі душа ляжа да Надзі – не пашкадуеш. Добрая яна дзеўка… (Глядзіць на Цімоха).  На табе!.. Успацеў і калоціцца!

Ц і м о х. Дрыжыкі нейкія…сапраўды. Фу! На вайне не так страшна было!.. А можа?.. 

А л я к с а н д р. Не!.. Не можа… Не камплект у  дзевак, разумееш: мая і Верка цяжарныя па другому разу, а Надзея адстае… Даганяцяць ёй трэба неяк жа іх. Без мужчыны тут аніяк! 
Прыходзяць Любоў і Надзея.

Н а д з е я. Здароў былі!

А л я к с а н д р. І табе быць…

Ц і м о х (устаў).  Прывітанне.

Л ю б о ў. Я тады пайду?.. Пайду, кажу  я, ці што?

А л я к с а н д р. Квасу прынясі… Перасохла ў Цімоха…
Люба, усміхнўшыся, выходзіць.

А л я к с а н д р. Надзя! Надзея! Надзюха!..
Н а д з е я. Што?

А л я к с а н д р. Глядзі ты, і сам хвалявацца пачынаю. Надзя… гэта… ага… Я табе адразу… Ты тавар красны – мы купцы, значыць… Толькі ты не падумай – мы не гэтыя суцяшальнікі ўдоў… прахадзімцы… Што я гавару – і сам ужо заблытаўся…
Н а д з е я. А што гэта ты так калоцішся?  Вунь і ў Цімохі губа трымціць.

Цімох прытрымаў губу.

Глядзі, адваліцца  чаго добрага Распутвайся, што сказаць хацеў…  
А л я к с а н д р. Дык я сказаў… Зараз Цімох скажа…
Н а д з е я.  Цягніце ката за хвост!.. Мне ўсё Люба расказала… Я згодна!.. Хоць  сёння!.. (Раптам заплакала і ўцякла ў хату).

Прыходзіць Вера. Відаць, што цяжарная.

В е р а. Мішкі не будзе. Напіўся зноў. Дзеўкі там?

А л я к с а н д р. У хаце, у хаце. (Вера выходзіць).
А л я к с а н д р (злосна). Людзі-нелюдзі!.. І хто іх за язык цягнуў? Каму ад гэтага лягчэй стала? 

Ц і м о х. Пра што ты?

А л я к с а н д р.  Нехта, пад чаркаю, расказаў Мішку, што гуляла  Верка з немцамі ды паліцаямі… Падсцілкаю, маўляў, была: бяры – не хачу.  Доўга расказваць…Брахня! Чыстая брахня!… Ну, з камендантам, не пярэчу…У яе ж, у Веры, не было тады  выбару… Ні адзінага грама не  было выбару… Дзіця ж яна зберагла Надзінага, сабою прыкрыла...  А Мішка яе не прасыхае… Біць пачаў!.. Дараваць не можа… 

Ц і м о х. Гаварыў з ім?.. 

А л я к с а н д р.   Біліся нават, што там гаварыў!..  Адно ў галаве – курва фашысткая… Ужо год не прасыхае. У нас жа як: варта адзін раз нешта зрабіць – і пайшло-пакацілася!.. Не адмыешся потым за ўсё жыццё…
Паказалася Любоў.

Л ю б о ў. Заходзьце, купцы! Тавар стыне! 

 А л я к с а н д р (да Цімоха).  Запрашаюць. 

Ц і м о х. Не з пустымі ж рукамі… Зараз я, на хвілінку…

А л я к с а н д р. Кінь! Усё ў нас ёсць. Яшчэ  збегаеш у краму і не адзін раз…  

Ц і м о х. Няёмка неяк…

А л я к с а н д р. Няёмка валасы касою стрыгчы. Пайшлі!.. 

Заходзяць у хату.

Карціна чатырнаццатая
Аляксандр адзін на двары. Спрабуе пачапіць вёдры на карамысла. Не атрымліваецца. Вёдры злятаюць.

А л я к с а н д р. Ды каб вам! Трымацца, сказаў!

Жаночы голас(перапытвае): “Ганчароў Сашка дзе жыве? ”– “Так, так. Сашка. Аляксандр. Ганчароў”– “Дык вы ж перад яго хатай і стаіце. Заходзьце, ён дома. Толькі што за вадой хадзіў…”

А л я к с а н д р (убачыўшы праз паркан Улу). Ёп!.. Прыехалі! (Мітусіцца, а потым хаваецца).

З’яўляецца Ула.

У л а. Ёсць хто ў доме?  Аляксандр!

Выходзіць Любоў.

Л ю б о ў. Я за Сашку.

У л а. Добры дзень…

Л ю б о ў.  Каму добры, а каму і так сабе… Праходзьце. Навошта вам мой Сашка спатрэбіўся?

У л а. Дзякуй.

Л ю б о ў. Сядайце.

У л а. Сюды  можна? 

Л ю б о ў. І сюды можна і туды можна – табурэтак і лавак хапае. 

У л а. Стамілася трошкі… Далёка вы ад шашы жывяце, пешшу ішла.

Л ю б о ў.  Па справах да нас прыехалі ці як? Нешта я вас раней не бачыла?

У л а. І я вас…

Л ю б о ў. Сашка, пытаю, мой навошта вам?

У л а. Я… А ён  дзе?

Л ю б о ў. Па ваду збіраўся пайсці… Ды некуды дзеўся… Частуйцеся яблычкамі – смачныя.  У нас адна яблынька ўсяго і ўцалена ў вайну… пажар перажыла… Хварэла доўга, кволілася, а сёлета і яблыкамі  нас засыпала. Ну проста засыпала! Вы паспытайце. Смачныя яблыкі…

У л а. Дзякуй. Сапраўды, смачны яблык…

Л ю б о ў. Дык адкуль, значыць, будзеце?

У л а. З Літвы я…

Л ю б о ў. З Літвы? (Адабрала яблык).

У л а. Так...

Л ю б о ў. А да нас па якой патрэбай?

У л а. Сашку хацела ўбачыць…

Л ю б о ў. Захацелася, значыць… На кабяля свайго  паглядзець? Ула  … Прозвішча толькі не ўспомню…

У л а (спрабуе ўзняцца).  Адкуль вы ведаеце?..
Л ю б о ў. Сядзь, сучка!..

У л а. Не трэба так…

Л ю б о ў. А як, а як трэба?!.

У л а. Вы… прабачце, жонка Аляксандра?.. 

Л ю б о ў.  Яна!.. Была першая, ды відаць – чарговая… Не ведаю вось толькі пад якім нумарам!..

У л а (сама сабе). Пад апошнім… Вы не так мяне зразумелі…

Л ю б о ў. Ды дзе ж нам “так”  разумець –  ёлупам хутаранскім!.. (Кліча). Сашка! Шурка! А я думаю, чаго гэта ён за вугал шмыгануў… толькі пяткі бліснулі…Кінуў вёдры ​ і дунуў, султан калгасны...  Медалі ды ордэн прывёз ён з вайны!  Ведаў, чым прыкрыцца! Цяпер зразумела,  як   ваяваў, кабель!..

 У л а. Не трэба так кепска….Пра чалавека… 

Л ю б о ў.  Ізноў яна: “ Не трэба так!”… І гэта чалавек хіба?.. Нашкодзіў – і у кусты? Выходзь, бабнік!

У л а. Ён жа нічога дрэннага не зрабіў, ваш Аляксандр… Навошта вы так?

Л ю б о ў.  Нічога не зрабіў?

У л а. Нічога.

Л ю б о ў.  І таму, нічога не зрабіўшы,  – ён падхапіўся ад радасці, як віхор, і толькі бачылі яго. Сашка! Ідзі прымай распусніцу літоўскую! Ёй вельмі хочацца! 

З’яўляецца Аляксандр.

А л я к с а н д р. Язык прывяжы!..

Ула і Аляксандр доўга глядзяць адзін на аднаго. 

У л а. Не пазнаў?

А л я к с а н д р. Чаму ж… пазнаў.

Л ю б о ў.  Заплачу зараз…. Вы абніміцеся. Пацалуйцеся.

У л а. Твая  жонка дазволіла нам  абняцца…

Л ю б о ў.  Ды хоць задушыцеся ў абдымках!..

 А л я к с а н д р ( падышоў да Улы, паспрабаваў прыабняць і не здолеў). 

Ну прывітанне ці што, Ула…

У л а (по-літоўску). Laba diena, Sacha!.. Kaip ty gyveni?.. Ar pisaminate Ula? (Лаба дэна, Саша... Кайп ту гувени?.. Ар присиминате Ула?.. – Прывітанне, Саша… Як жывеш?.. Помніш Улу?)
А л я к с а н д р.  Госць у нас, Люба. Прынясі на стол што трэба… 

Л ю б о ў. Як жа ж – растапырылася!..

А л я к с а н д р. Тады я сам… А ты сядзь і замоўкні!..

Л ю б о ў. Замоўкну я, ага!.. Наблудзіў у Літве, паразіт, а ты сядзі і маўчы!.. Дзе тая Літва, а дзе мы, дык ён і там адзначыўся. 

Аляксандр зрывае рэмень, кідаецца да Любы. 
Люба і Ула адначасова.

Л ю б о ў. Саша!

У л а. Саша!

 Аляксандр выйшаў. Жанчыны доўга маўчаць.

У л а. Добра ў вас. Ціха. Ад яблыкаў смачны водар…

Л ю б о ў.  З Сашкам маім таксама смачна было?..   Што маўчыш? 

У л а. Не маўчу… Жыццё – складаная рэч, Люба.

У л а. Ну, ты, канечне, ведаеш, што такое жыцце – дзе нам!… 

У л а. Не больш  і не менш за іншых… 

Жанчыны маўчаць.Слёзы на вачах.  Гатовы заплакаць.
Л ю б о ў. У кожнага яно сваё… жыццё… Вярнуўся жывы-здаровы, я так радавалася, на крылах лётала, дурніца, а таго не знала, што ён на той вайне не толькі ваяваў, а даваў жару і ў чужых пасцелях…
Вяртаецца Аляксандр. Прыносіць бутэльку віна. Напоўніў тры чаркі.

Л ю б о ў. Мне не лі.

А л я к с а н д р. Наліў, а ты як хочаш.

Л ю б о ў. Нельга мне. Хіба не бачыш? (Падкрэслена пагладзіла акруглы жывот). Паі госцю сваю!.. Глядзі, каб толькі не захлябнулася ад радасці...

А л я к с а н д р. З прыездам, Ула… (Выпіў). Расказвай.

Люба  спрабуе выйсці.

А л я к с а н д р. Сядзь!.. Слухай і маўчы!..  Хто ў мяне?

У л а. Дачка…

Л ю б о ў. Толькі па бабах і спецыяліст!..
Моцна стукнуў кулаком па стале. Бутылка перакулілася – віно льецца на зямлю.

А л я к с а н д р. Як назвала?

У л а. Шурай…

Л ю б о ў. Во даюць! Імёнаў іншых няма, ці што? Няма?

У л а. У гонар вось яго… бацькі.

А л я к с а н д р. Колькі ўжо ёй?

Л ю б о ў. І які ж ты татка, калі нават не ведаеш, колькі тваёй дачцэ гадкоў? Ай-я-яй!

А л я к с а н д р. Выйдзі!.. 

Л ю б о ў. Не, я паслухаю!.. Зараз самае цікавае пачнецца, адчуваю.
Аляксандр узняўся. Люба адыйшла ў бок.

У л а. У школу пайшла… 

А л я к с а н д р. Не ведае Любка нічога… Не гаварыў…  Ты раскажы…

 У л а. Пра што?

А л я к с а н д р. Пра ўсё…

Л ю б о ў. Можа і людзей паклікаць? Хай паслухаюць пра героя!  Я і ордэн з медалямі магу прынесці…

А л я к с а н д р. Заві…  (Бярэ бутэльку. Налівае рэшткі, выпівае залпам).Заві, заві!

Л ю б о ў.  Во!.. Выпі яшчэ адну бутэльку, там, у хаце ёсць, тады зусім будзеш смелы… Герой!
У л а. Можа мне не трэба было прыязджаць?

А л я к с а н д р. Трэба! Ты правільна ўсё зрабіла.

У л а. Я пісала на тваё імя, Аляксандр, але ты мне ніводнага разу не адказаў…

А л я к с а н д р. Пісала?.. Ты пісала?!

У л а. Так. Некалькі разоў…

А л я к с а н д р. Люба! Дзе пісьмы?.. 

Л ю б о ў. Якія?.. 

Аляксандр імгненна падымаецца, падыходзіць да Любы. Моцна ухапіў за плечы.

А л я к с а н д р.   Дзе пісьмы?

Л ю б о ў.  У хаце…. У шафе… У шафе яны…

А л я к с а н д р.   Чаму я пра іх нічога не ведаў?

Л ю б о ў.  Баялася, што збяжыш да літоўкі сваёй…

Аляксандр вяртаецца  да стала.
Л ю б о ў.  А мне, думаеш, лёгка было іх чытаць? Колькі я пераплакала!..

А л я к с а н д р (Уле). Яна ў мяне на пошце працуе…

У л а. Цяпер я разумею...

А л я к с а н д р (Любе). Сказала б… Што дачка ў мяне…
Л ю б о ў. Не хапала толькі такой радасцю з табой падзяліцца!

А л я к с а н д р. Вось так мы і жывем, Ула...  Адзін хітрэй другога.

У л а.  Паслухайце, Люба… Калі хочаце, канечне…
Л ю б о ў.  Чаму б і не паслухаць..

 У л а.  Толькі не перабівайце… І мне цяжка…У час вайны ў нашым горадзе быў канцлагер. Маразы вельмі моцныя стаялі той зімою… Тут я даведалася неяк, што немцы пачалі аддаваць  сваякам палонных рускіх салдат… Пайшла і я… Божа, якія яны ўсе худыя, замардаваныя былі!.. Жах!... Я, калі ішла каля дроту, сустрэлася позіркам  чамусьці адразу вось з ім, з Сашкам… І маё сэрца…  ёкнула…

Л ю б о ў. Як маё сёння…

А л я к с а н д р. Не перабівай!

У л а. Адразу падумала:“Вазьму яго! Выратую! Такі хлопец павінен жыць і пасля вайны… Сказала, што гэта мой муж… Забрала Сашку і павяла… як цяпер помню, за руку…

Аляксандр дастаў папіросу. Моўчкі выйшаў. 

Л ю б о ў.. Ён жа пра канцлагер зусім мне нічога не гаварыў… Ні разочку… І ў пісьмах тваіх нічога пра гэта не было… Забярэш?

У л а. Што вы сказалі? Я не зразумела?

Л ю б о ў. Усё ты разумееш… Не забрала б ты тады яго, можа і не прыйшоў бы… не вярнуўся б жывым…І не было б у мяне другога дзіця ад любімага мужа…  І твой ён, выходзіць… Ну, як дзяліць цяпер будзем? 

У л а. Я пайду… Мне заўтра на работу, а дарога няблізкая…І мужу я сказала… Сустракаць будзе…

Паўза.

Л ю б о ў. Я правяду цябе... Я карацейшую дарогу знаю!..

З’яўляецца Аляксандр.

А л я к с а н д р. Разам правядзем!.. 

Выходзяць. 

Карціна пятнаццатая
У клубе Баба Алёна і Пузырова.

Б а б а  А л ё н а ( выглядвае). Не ідзе яшчэ там Захар Цітавіч?

П у з ы р о в а. Не відаць. Прыйдзе. Нікуды не дзенецца. З раёна ж пазванілі: сустракайце!

Б а б а  А л ё н а. Хай прымае свае лялькі. Усе да адзінай зберагліся, захаваліся… Дзіўна, як такое магло быць, але што так, тое так.

П у з ы р о в а. А Мірону яшчэ сядзець ды сядзець, дурню: дваццаць  гадоў далі  ж яму.  І для цябе навіна, бабуля.

Б а б а  А л ё н а. Хіба?

П у з ы р о в а. Больш ты павітухай у нашых парадзіх не будзеш. Строга забаронена. Так што цяпер Верку і Любу, а потым і Надзьку ў раён павязём. 

Б а б а  А л ё н а.  У раён?.. Хай сабе і забаронена… Усё роўна ж вернуцца… 

П у з ы р о в а (думае пра сваё). Хто там вернецца?

Б а б а  А л ё н а. Вера, Надзея, Любоў!.. Як жа без іх?…

Канец.

